REZIME RADA

Problem: Studentska populacija se često ne hrani prema savremenim preporukama, standardima i vodičima. Prekomijeran unos rafiniranih namirnica, nebalansirana prehrana kao i nekontrolisan unos dodataka prehrani može za posljedicu imati određene zdravstvne rizike. Studenti različitih fakulteta imaju različit stepen poznavanja preporuka pravilne prehrane i korištenja dodataka prehrani. 

Zadatak i cilj rada: Cilj rada je bio procijeniti nutritivne rizike i rizike korištenja dodataka prehrani kod studentske populacije na Univerzitetu u Tuzli. 

Metodologija: U metodologiji istraživanja primjenjena je studija poprečnog presjeka prehrambenog statusa studentske populacije. Istraživanje je sprovedeno korištenjem standardiziranih upitnika sastavljenih na osnovu prehrambenih preporuka i vodiča referentnih institucija u svijetu. Za ispitivanje učestalosti konzumiranja namirnica i kvaliteta prehrane korištena su i načela Likertove skale. Istraživanje je izvršeno na uzorku od 300 ispitanika, sa različitih studijskih programa. Za istraživanje su korišteni upitnici o prehrambenim navikama i upitnici bazičnog znanja o prehrani. Dobijeni rezultati upoređeni su sa prehrambenim preporukama i vidičima referentnih institucija u svijetu. 

Rezultati i diskusija: Rezultati uporedbe prehrambenog statusa sa prehrambenim preporukama i vidičima pokazuju da je: učestalost konzumiranja obroka sukladna preporukama kod 20 % ispitanika, kokonzumiranje vode i pića kod 11 %, konzumiranje hljeba i masnoća kod 14 %, svježeg voća i povrća kod 18 %, a konzumiranje namirnica sa nepovoljnim učinkom na zdravlje kod 13 % ispitanika itd. Pridržavanje preporuka po svakoj kategoriji je ispod 20 %, što podrazumijeva da tek svaki 5 ispitanik se približno pridržava preporuka, a ostali ulaze u kategoriju rizičnih grupa. Istraživanje prema upitniku bazičnog poznavanja pravilne prehrane je pokazalo da 83,5 % studenata nema dovoljno znanja vezano za pravilnu prehranu. Takođe je utvrđeno da postoji korelacija između poznavanja pravilne prehrane i praktičnog pridržavanja preporuka i vodiča. 

Kad su u pitanju dodaci prehrani od ukupnog broja ispitanika njih 99,6% koristi povremeno ili svakodnevno dodatke prehrani. Vitamine i minerale kao dodatke prehrani svakodnevno konzumira 8 % ispitanika, a 45 % povremeno. Biljne preparate povremeno koristi 30,8 % ispitanika, a proteinske 18,4 %. Od ukupnog broja 9% studenata koriste anaboličke steroide kao dodatke prehrani, koji ulaze u posebno rizičnu kategoriju.

Zaključci i preporuke: Studenti unose obilno i često rafinirane namirnice kao što su rafinirani ugljičnihidrati, kuhinjska so i rafinirani lipidi. Način i režim ishrane studentske populacije kao i njihove prehrambene navike su vrlo rizični u pogledu moguće pojave bolesti koje dijelom mogu uzrokovati nepravilna prehrana, suficitarnost nutrijenata i korištenje dodataka prehrani, a posebno anaboličkih steroida. Obzirom na nizak stupanj poznavanja načela pravilne prehrane bilo bi poželjno i preporučljivo uvesti na sve fakultete kolegij iz područja nutricionizma. Takođe u cilju prevencije bolesti pravilnom i uravnoteženom prehranom, informisanje  studenata kao i ostalog stanovništva, bi trebalo podići na veći nivo, a sve to u sklopu posebne strategije prehrane koju bi trebala uraditi država. Posebno bi trebalo  ojačati edukaciju o štetnosti korištenja anaboličkih steroida te uspostaviti kvalitetniju  legislativu koja bi zakonski uokvirila ovo područje. 

